
Sa Ikaduwa Ha Sulat Hi Apostol

Pablo
Duun Hu Mga

Taga-Corinto

Ilyan a si Pablo sa pinili hu Dios ha apostol hi
Jesu Cristo sa migsulat taini duma ki Timoteo sa
suled taw duun hu pagtuu.

Sinulatan day inyu sa tagkaamul-amul ha mga
tumutuu diyan ta Corinto daw duun hu alan ha
mga etaw hu Dios diyan ta probincia ta Acaya.

2 Sa Dios ha Amay taw daw si Jesu Cristo ha
Ginuu mag-ila inyu hu grasya daw kalinaw.

Sa Pagdasig Hu Dios

3Dayeen sa Dios sa Amay hiJesu Cristo ha Ginuu
taw daw maluluy-en daan haena ha Amay taw
ta diya ta kandin napuun sa pakapadasig kanuy.
4 Agbulig haena kanuy duun hu alan ha mga
kasamukan taw ta daw mabuligan taw daan sa
duma ha mga etaw hu bisan inu ha kasamukan
dan, ta sa igdasig kanuy hu Dios iyan daan igdasig
taw kandan. S5 Iling ha tag-antus kuy gayed tu-
menged hu pagsunud taw ki Cristo adagi daan sa
bulig kanuy hu Dios pinaagi ki Cristo. 6 Sa hineng-
dan ha tag-antus kay iman hu mga pasipala ta
daw madasig kaw daw maluwas kaw daan. Iling
daan ha dinasig kay hu Dios mabuligan kaw daan
kandin hu pagpailub taena ha mga pasipala iling
hu tag-antusen day daan. 7 Aman kena duwa-
duwa sa pagsalig day inyu ta natun-an day ha ku

maantus nuy sa mga tag-antusen day mabuligan
kaw daan iling hu kabuligi kanay.

8 Mga suled, agkabayaan day ha matun-an nuy
sa mga malegen ha naul-ulahan day su diya kay
pa ta probincia ta Asia. Pigpasipalahan kay diya
hu harl day gayed ngaay agkaantus daw hura
kay en maghinam ha mangauyag kay pa 9 ta abi
day ha matay kay en. Ba saena nahitabu ta daw
hari kay sumalig hu kaugalingen day ba duun
kay da salig hu Dios ha iyan pakabanhaw hu mga
minatay. 10 Iyan haena miglibri kanay ta daw
hari kay matay daw adagi gayed sa pagsalig day
ha sigi kay da libriyen kandin. 11 Ba kinahanglan
ha buligan kay inyu pinaagi hu mga pag-ampu
nuy. Ta ku madakel inyu sa mag-ampu ha malibri
kay buligan kay gayed hu Dios daw madakel daan
sa magpasalamat diya ta kandin tumenged hu
panalangin din kanay.

Sa Pagbisita Ngaay Hi Pablo

12 Tyan haini tigpasigalbu day ta natun-an day
ha maayad sa batasan day duun hu bisan sin-u
ilabiendiyan ta inyu tumenged ta tagbuhaten day
sa mahimpit daw laus daan sa tuyu day. Hura
day haena buhata pinaagi hu kalibutanen da ha
kaalam ba pinaagi gayed hu pagbulig kanay hu
Dios. 13-14 Bisan sa mga sulat day diyan ta inyu
iyan da gayed sa agkabasa nuy daw sa agkasabut
nuy daan. Agkabayaan ku ha mapanday nuy
gayed matun-an sa hurd nuy pa katun-i iman
mahitenged kanay ta daw iyan kay igkalipay nuy
iling ha iyan kaw daan igpasigalbu day ku lumiku
siJesus ha Ginuu.

15Tumenged ta nasiguru ku gayed ha iyan haini
mahitabunahenhenaan ku su anay ha dumiyan a
ta inyu ta daw maisaban ku da inyu mabuligan.
16 Sa tuyu ku iyan sa aghapit a diyan ku dumiya a
ta probincia ta Macedonia daw ku lumiku a, diyan
adaag-agitadaw mabuligan ainyu kudumayun a
diya ta probincia ta Judea. 17Ba tumenged ta hura
katuman sa pagdiyan ku nakahena-hena kaw ha
salalang ku tagkahalin-halin iling hu kalibutanen
ha ba da tagbiduay.

18 Tling ha kasaligan sa Dios sa mga lalang ku
kena gayed bidu. 19 Ta si Jesu Cristo sa Bata hu
Dios ha insangyaw day ki Silas daw ki Timoteo
kasaligan gayed daw hari tagbidu 20 ta pinaagi ki
Jesu Cristo sa insaad hu Dios nangatuman gayed.
Aman tumenged taena makaikagi kay ha kasali-
gan gayed haena ta daw madaye daan sa Dios.
21Sa Dios iyan tagdasig kanuy ta daw malig-enan
sa pagtuu taw ki Cristo. Iyan haena migpili kanuy
22 daw migpaulin kanuy hu Balaan ha Ispiritu ha
iyan daan timaan ha mga etaw kuy kandin daw
maangken taw daan sa insaad din kanuy.

23 Natun-an gayed hu Dios ha sa hinengdan ha
hura a makadiyan ta Corinto ta daw hari kaw
masakitan pinaagi hu igsaway ku inyu. 24 Kena
day iyan tuyu sa pagpeges inyu duun hu pagtuu ta
natun-an day ha malig-en kaw en duun hu pagtuu
nuy, ba sa agkabayaan day iyan sa makabulig kay
inyu ta daw mag-iseg sa kalipay nuy.

1 Aman sa nahena-hena ku iman iyan sa hari ad
en agdiyan ta su anay ha dumiyan a naguul kaw

gayed. 2 Ku iyan a man hinengdan ha igkaguul
nuy sin-u man sa makapalipay kanak ta iyan kaw
da man ngaay pakapalipay kanak? 3 Iyan haena
kasulati ku inyu ta daw ku makadiyan a ta inyu
hari a maguul mahitenged inyu taiyan kaw ngaay
pakapalipay kanak. Natun-an ku ha sa kalipay
ku ngaay iyan daan igkalipay nuy. 4 Su isulat ku
haena agkasamuk a gayed daw masakit sa gahi-
nawa ku daw tag-agala a gayed ta kena ku iyan
tuyu sa magguul kaw ba agkabayaan ku ngaay ha
matun-an nuy ku inu kaadagi sa pagpalangga ku
inyu.

Sa Pagpasaylu Hu Nakasala

5 Saena ha etaw ha nakasala kena a iyan da
kandin naguul ba naguul kaw daan alan. ¢ Iman
sa insilut kandin hu kadakela inyu tumanan en.
7Kinahanglan iman ha pasayluwen nuy en haena
daw dasiga ta daw hari makaenda hu pagtuu din
tumenged hu subra en sa kaguul din. 8 Aman
aghangyuen ku inyu ha ipaaha nuy da kandin sa
pagpalangga nuy. 9 Sa hinengdan ha sinulatan
ku inyu su anay ta daw masusi ku ku matinuma-
nen kaw ba gayed hu alan ha mga sugu ku inyu.
10 Bisan sin-u sa pasayluwen nuy agpasayluwen
ku daan. Natun-an hi Cristo ha pinasaylu ku
haena ta daw magmalinawen kaw gayed 11 daw
hari kuy madaeg hi Satanas ta natun-an taw en sa
madaet ha tuyu din ngaay kanuy.

Sa Kasamuk Hi Pablo Diya Ta Troas

12 Su makadiya a ta Troas hu pagsangyaw
hu Maayad ha Tultulanen mahitenged ki Cristo
naaha ku ha binuhat hu Ginuu sa paagi ta daw

madawat a hu mga etaw. 13 Ba nasamuk a ta
hura ku kaaha diya sa suled taw ha si Tito aman
duminayun a diya ta Macedonia.

Sa Pagpakalekep Hu Maayad Ha Tultulanen

14 Adagi gayed sa pagpasalamat ku duun hu
Dios ta pinaagi hu pagpakigsabuwa day ki Cristo
impaaha hu Dios duun hu alan ha mga etaw ha
nalibri kay duun hu gahem hi Satanas. Pinaagi
kanay sa tultulanen mahitenged ki Cristo agkail-
ing hu pahumut ha nakalekep duun hu bisan
hindu. 15 Tumenged ta suluguen kay hi Cristo
agkailing kay taena ha pahumut ha iyan igk-
abaya-baya hu Dios ta sa pagpanunultul day
nakalekep en duun hu agluwasen daw duun daan
hu agsilutan. 16 Iyan tagpadayag duun hu bisan
hindu ha silutan sa mga etaw ha hari agkabaya
ha maluwas ba sa agtuu agkaluwas. Sin-u gid
sa angayan hu pagpanunultul taini? 17 Hari kay
agkailing hu duma ha sa pagtudlu dan hu lalang
hu Dios ba dan da igpanapi, ta sikay sa pinili hu
Dios laus sa tuyu day hu pagtudlu tumenged ta
suluguen kay hi Cristo. Saini natun-an gayed hu
Dios.

3

Sa Bag-u Ha Kasabutan
1Mga suled, amin tag-ikagi ha tagdayeen day sa
kaugalingen day. Ba hari kay agkailing hu duma
ha mga etaw ha ku tagtudlu kinahanglanen pa sa
sulat ha tagpamatuud mahitenged kandan. 2 Hari
en agkinahanglanen sa sulat ha tagpamatuud
mahitenged kanay ta natun-an day ha iyan kaw

makapaaha duun hu mga etaw ha maayad gayed
sa pagtudlu day ha pigsunud nuy. Sa maayad ha
pamatasan nuy iyan en iman sulat ha agkabasa
hu kaet-etawan. 3 Iyan kaw en sulat ha napuun
diya ki Cristo tumenged ta sinugu kay kandin
diyan ta daw makatuu kaw. Saini ha sulat kena
pinaagi hu tinta daw ku duun ba hu batu iling
taena ha sinulatan hu Kasuguan, ta saini insu-
lat hu Dios ha bubuhay duun hu gahinawa nuy
pinaagi hu Balaan ha Ispiritu.

4 Naikagi day haena ta adagi gayed sa pagsalig
day hu Dios pinaagi ki Cristo. > Hari day maik-
agi ha iyan kay nakahimu hu buluhaten day ta
sa igkahimu hu alan duun gayed agkapuun hu
Dios, 6 ta iyan mig-ila kanay hu katatau ha mak-
agsangyaw kay hu bag-u ha kasabutan hu Dios
daw hu kaet-etawan ha kena pinaagi hu Kasug-
uan ba pinaagi hu Balaan ha Ispiritu. Ta sa Kasug-
uan taghukum hu silut duun hu etaw ta hari din
agkatuman haena, ba sa Balaan ha Ispiritu tag-ila
hu kinabuhi ha hura din katapusan.

7 Su timuen hi Moises sa Kasuguan ha insulat
duun hu batu migpangaluanlag sa weleng din ha
bisan su agkaawa en sa siga taena agsinlangen pa
sa mga etaw duun. Ku impadayag hu Dios sa ga-
hem din pinaagi hu Kasuguan ha kamatayen da sa
agkapayanan-an taena, 8 kena ba labaw pa gayed
sa pagpadayag hu gahem din pinaagi hu Balaan
ha Ispiritu ha tag-ila hu kinabuhi? 9 Kuimpadayag
hu Dios sa gahem din pinaagi hu Kasuguan ha
taghukum hu silut duun hu etaw, labaw pa gayed
sa pagpadayag hu gahem din taena ha pakabuhat

hu etaw ha matareng. 10 Sa Kasuguan ha amin
duun gahem su anay hura din en iman gahem ta
nailisan en hu bag-u ha paagi halabaw padiduun.
11 Ku adagi su anay sa gahem taena ha agkahanaw
da, labaw pa gayed ha gamhanan sa bag-u ha hari
en agkatapus.

12Tumenged taiyan haini taghinamen taw hura
day kahaldek hu pagsangyaw taini. 13 Kena kay
iling ki Moises ha tinambunan din sa weleng din
ta daw hari maaha hu mga kaliwatan hi Israel
su agkaawa en sa pagpangaluanlag din. 14 Duun

taena natambunan sa madesen ha hena-hena dan
daw bisan iman ku tagbasa sidan taena ha daan

ha kasabutan hari dan gihapun agkasabut. Iyan
da sa pagtuu diya ki Cristo pakaawa hu intambun

duun hu hena-hena hu etaw ta_daw makasabut.
15 Bisan iman ku aghbasahen dan sa Kasuguan

hi Moises hari dan gihapun agkasabut ta natam-
bunan pa sa hena-hena dan. 16 Ba ku makatuu sa
etaw hu Ginuu saena ha hari din igpakasabut ag-
awaen. 17Sa Ginuu Balaan daan ha Ispiritu daw sa
etaw ha ulinan hu Balaan ha Ispiritu nalibri en hu
pagkaulipen din. 18 Sikuy sa mga tumutuu hura
katambuni sa hena-hena taw aman agkasabut taw
sa pagkagamhanan hu Ginuu, daw pinaagi hu
Ginuu ha iyan sa Balaan ha Ispiritu nabalhin kuy
en daw tag-iseg sa pagkailing taw kandin.

4

1 Tumenged hu kahid-u hu Dios kanay pinili
kay kandin hu pagpanunultul taena ha bag-u ha
kasabutan aman madasigen kay taini. 2 Hura kay
en iman gamit hu pinakagalugayha daw limbung

ha paagi daw hura day en lamudi sa lalang hu
Dios. Ba natun-an hu alan ha sa tigtudlu day
iyan da sa kamatuuran daw natun-an daan haini
hu Dios. 3 Ku amin hari makasabut hu Maayad
ha Tultulanen ha tigtudlu day saena iyan gayed
sa mga etaw ha tagkangalaag. 4 Hura sidan tuu

ta tinambunan hi Satanas sa hena-hena dan ta
daw hari sidan mailawan hu Maayad ha Tultula-

nen mahitenged hu pagkagamhanan hi Cristo sa
iling hu Dios. 35 Ta kena day iyan tigsangyaw
sa kanay ha kaugalingen ba iyan si Jesu Cristo
ha Ginuu taw daw pinaagi kandin nabuhat kay
daan ha suluguen nuy. ¢ Su tanghagaen hu Dios
sa alan minikagi haena ha “Humiwal sa kapawa
duun hu kasukileman.” Iyan haena nakailaw
hu hena-hena taw ta daw matun-an taw sa pagk-
agamhanan din ha impadayag din pinaagi ki
Cristo.

Sa Kaluya Hi Pablo

71ling kay hu banga ha tinaguan hu mahalen
tungkay ta bisan ku maluya kay ba saini ha
katengdanan insalig kanay hu Dios ta daw matun-
an hu mga etaw ha sa adagi ha gahem day kena
dini ta kanay napuun ba duun hu Dios. 8 Madakel
gayed sa mga kasamukan day ba hari kay daan
agkadaeg. Usahay agkalibeg kay ku in-inuwen
day haena ba hari kay gayed daan agluyahan.
9Ku agpasipalahan kay hari kay igpataya hu Dios.
Tagbugelaen kay daan ba hura kay gayed kanga-
matay. 19Iling kay ki Jesus ha sigi da ngaay aghi-
matayan su anay, ba pinaagi taena nadayag ha
si Jesus bubuhay ta iyan tagbulig kanay. 11 Iman

agkabayaan kay gayed aghimatayi hu mga etaw
tumenged hu pagsangyaw day mahitenged ki Je-
sus, ba pinaagi hu pagbulig din nadayag gayed
ha si Jesus bubuhay. 12 Aman sigi kay tagsalap
hu kamatayen, ba pinaagi taini amin nuy daan
kinabuhi ha hura din katapusan.

13 Sa insulat ha lalang hu Dios tagyanaen “Tu-
minuu a hu Dios aman tinultul ku sa impakatuu
ku.” Iling daan ha tuminuu kay daw tigpanunul-
tul day daan sa impakatuu day. 14 Natun-an
day ha sa Dios ha iyan migbanhaw ki Jesus ha
Ginuu magbanhaw daan kanuy alan tumenged
hu pagpakigsabuwa taw ki Jesus, daw sa Dios
iyan daan mag-uwit kanuy duun hu atubangan
din. 15Sa alan ha mga alantusen day makapaayad
inyu ta pinaagi taena madakel gayed sa makatuu
mahitenged hu grasya hu Dios daw madakel daan
sa makagpasalamat daw magdaye hu Dios.

16 Aman madasigen kay gayed iman. Bisan ku
tagluya en sa lawa day ba aldaw-aldaw tag-iseg
sa pagtuu day. 17 Ta saini ha mababa da ha mga
alantusen hari makatepeng hu hura din katapu-
san ha pagdaye kanay hu Dios. 18 Aman sa duun
hu hena-hena day iman kena iyan sa agkaaha taw
duun taini ha kalibutan ba iyan sa hari taw pa
agkaaha ha diya talangit. Ta sa agkaaha taw iman
agkahanaw da, ba saena ha hari taw pa agkaaha
iman hura din gayed katapusan.

S

Sa Langitnen Ha Lawa Taw

1 Natun-an taw ha ku matay en haini sa lawa
taw amin taw bag-u ha lawa diya ta langit ha ig-ila
kanuy hu Dios ha hari en agkaledak. 2 Tumenged
humga malegen iman tag-antus kuy hu pag-angat
ha mailisan en haini sa lawa taw hu langitnen
ha lawa. 3 Saena kena ba da gimukud ba laus
gayed ha lawa. 4Iman ha dini kuy pa ta kalibutan
malegen gayed sa pagtima taw. Ba hari kuy daan
agkabaya ha matay kuy en ta sa agkabayaan taw
iyan sa lawa ha diya ta langit ha hari en agpatay.
5> Intagana en kanuy haena hu Dios daw in-ila din
kanuy sa Balaan ha Ispiritu ha iyan timaan ha
maangken taw gayed haena.

6 Aman madasigen kuy gayed iman. Natun-an
taw ha ku dini kuy pa ta kalibutan hura kuy pa
makaamul hu Ginuu, 7 aman tag-antus kuy hu
pag-angat taena pinaagi hu pagtuu kandin bisan
ku hura taw pa haena kaaha. 8 Iman madasigen
kay gayed daw igpalabi day pa ha maawa kay
duun taini ha kalibutan ta daw makaamul kay
hu Ginuu. 9 Ku dini kuy ta kalibutan daw ku
diya kuy ba ta langit sa katuyuan taw iyan sa
agkabaya-bayaan hu Dios. 10 Ta sa kada sabuwa
kanuy kinahanglan gayed ha mangatubang diya

ki Cristo ta daw mahukuman daw balesan din sa
kada sabuwa kanuy sumala hu binuhat taw ha

maayad daw madaet.

Sa Pagdapita Taw Hu Dios
11 Tumenged ta natun-an day ha pinaka-
haluhaldek gayed sa paghukum hu Ginuu
agkabigen day sa mga etaw. Natun-an en hu Dios
ha maayad sa katuyuan day daw agkabayaan ku

ha matun-an nuy daan. 12 Hari nuy aghenhenaa
ha dayeen day en paman sa kaugalingen day. Iyan
day da agkabayaan ha malipay kaw tumenged
kanay. Dayun makatubag kaw taena ha mga
etaw ha tagpagalbu hu agkaaha ha mga buhat
dan ha ba su maayad ba kena iyan sa laus ha
hena-hena dan. 13 Ku sa duma inyu taghena-hena
ha agkalibeg kay saini tumenged ta tagbuhaten
day gayed sa insugu kanay hu Dios. Ba kena kay
libeg daw saini ha tagbuhaten day makapaayad
gayed inyu. 14 Sa pagpalangga kanay hi Cristo
iyan pakapadasig kanay ta natun-an day ha si
Cristo migpakamatay para hu kaet-etawan daw
pinaagi taena ba su alan kuy en nangamatay. 15 Si
Cristo minatay para hu kaet-etawan ta daw sikuy
sa mga bubuhay hari taw iyan buhaten sa kanuy
ha agkabayaan ba iyan taw buhaten sa igkabaya-
baya hi Cristo sa minatay daw nabanhaw para
kanuy.

16 Aman iman hari day aghukuman sa etaw
pinaagi hu kalibutanen da ha paghukum. Su anay
sa paghena-hena day ki Cristo agkailing da hu
etaw, ba iman kena en hayan iyan hena-hena day
kandin. 17 Aman sa etaw ha nakigsabuwa ki Cristo
bag-u en ha etaw ta sa daan ha pamatasan din
nailisan en hu bag-u. 18 Saini ha alan binuhat hu
Dios ta pinaagi ki Cristo impaliku din sa maayad
ha pagdapita din kanuy daw insalig din daan
kanay sa pagsangyaw duun hu mga etaw ta daw
makaliku sa maayad ha pagdapita dan hu Dios.
19 Pinaagi ki Cristo impaliku hu Dios sa maayad ha
pagdapita din duun hu kaet-etawan daw linipatan



2 Taga-Corinto 5:20 xii 2 Taga-Corinto 6:5

din en sa mga sala dan. Iyan haini insalig din ha
igtultul day inyu. 20 Aman iyan kay mga sinali-
gan ha sinugu hi Cristo ta pinaagi kanay sa Dios
taghangyu inyu. Pinaagi ki Cristo aghangyuen
day inyu ha pandayai nuy ha makaliku sa maayad
ha pagdapita nuy hu Dios. 21 Si Cristo sa hura
din sala iyan sinilutan hu Dios tumenged hu mga
sala taw ta daw pinaagi hu pagpakigsabuwa taw
kandin mabuhat kuy iman hu Dios ha matareng
iling kandin.

6

I Tumenged ta nakigsabuwa kay hu Dios hu
buluhaten din aghangyuen day inyu ha hari nuy
ba da agkalkali sa grasya din inyu, 2 ta sa lalang
hu Dios tagyanaen
“Duun hu natugun ha panahun pigpalilimanan

ku inyu daw duun hu hustu ha panahun hu

pagluwas inyu binuligan ku inyu.”
Ikagiyen ku inyu ha iyan en iman haini natu-
gun ha panahun ha pagpalilimanan kaw hu Dios
daw iyan en daan haini hustu ha panahun ha
agluwasen kaw kandin.

Sa Kahimtang Hi Pablo

3 Hura kay magbuhat hu pakaelang hu mga
etaw ta daw hura bisan sin-u ha makasaway hu
buluhaten day. 4 Duun hu alan igpaaha day
gayed ha suluguen kay hu Dios. Mainantusen kay
duun hu mga malegen daw hu mga kasamukan.
5 Binunalan daw pinurisu kay, pinasipalahan kay
daan hu tagsinamuk ha mga etaw. Amin panahun

ha malegen gayed sa talabahu day, usahay agka-
pulang kay daw hura day pagkaen. 6 Ba tumenged
ta suluguen kay hu Dios mahimpit kay gayed daw
nasabut day daan sa kamatuuran. Migpailub daw
migmaluluy-en kay, inulinan kay hu Balaan ha
Ispiritu daw tigpaaha day sa laus ha pagpalangga
duun hu bisan sin-u. 7 Sa tigtudlu day kamatu-
uran gayed, ginaheman kay daan hu Dios daw
agkadaeg day daan sa madaet pinaagi hu pagka-
matareng. & Usahay agdayeen kay ba usahay
agpagagayhaan kay. Usahay madaet sa tultul
mahitenged kanay ba usahay maayad daan. Tag-
ikagiyen dan ha limbungan kay bisan ku hari kay
gayed tagbidu. 9 Ba su hari kay kandan agkakilala
bisan ku agkakilala kay ngaay duun hu bisan
hindu. Apit kay en pamamatay ba bubuhay kay
gihapun. Impaagi kay hu Dios duun hu mga
malegen ba hura kay kangamatay. 10 Bisan ku
agkaguul kay ba malipayen kay gihapun. Makalu-
luuy kay gayed ba madakel sa napanalanginan
pinaagi kanay. Hura day mga butang ba ba su
kanay en sa alan.

11-12 Sinyu sa mga suled day diyan ta Corinto,
inikagi day en inyu sa alan ha hena-hena day
daw natun-an nuy ha adagi gayed sa pagpalangga
day inyu. Ba bisan pa taini kulang gayed sa
pagpalangga nuy kanay. 13 Aghangyuen ku inyu
iling ha mga bata ku inyu ha ipaaha nuy daan sa
pagpalangga nuy kanay.

Sa Hari Pag-amula Hu Maayad Daw Hu Madaet

14 Hari kaw gayed makigsabuwa hu kena mga
tumutuu ta hari gayed mabaluy ha ipag-amula sa

matareng daw sa makasasala. Mabaluy ba diay
ha ipag-amula sa mapawa daw masukilem? Hari
gayed. 15 Hari daan mabaluy ha mag-uyun si
Cristo daw si Satanas. Iling daan ha hari mabaluy
ha mag-iling sa hena-hend hu tumutuu daw hu
kena tumutuu. 16 Hari gayed daan mabaluy ha
ipag-amula sa timplo hu Dios daw sa mga diyus-
diyus. Sikuy sa mga tumutuu iyan kuy timplo ha

tagtimaan hu Dios ha bubuhay ta salalang hu Dios
tagyanaen

“Magtima a diya ta kandan daw iyan a mabuhat

ha Dios dan daw mabuhat daan sidan ha
mga etaw ku.”

17Daw inikagi din daan ha

“Sumuway kaw duun hu kena mga tumutuu daw
harli kaw en tagbuhat hu madaet dayun
dawaten ku gayed inyu. 18 Mabuhat a ha
Amay nuy daw mabuhat kaw daan ha mga
bata ku. Iyan haini inikagi hu Dios ha
gamhanan daw Magbabaya hu alan.”

7

1 Minahal ku ha mga suled, tumenged taini ha
insaad kanuy hu Dios limpyuwan taw sa mga
buhat taw daw bisan sa hena-henad taw ta daw
mahimpit kuy gayed pinaagi hu pagtahud taw hu
Dios.

Sa Paghinulsul Hu Mga Tumutuu
2 Palanggaa kay gayed inyu ta hura kay mag-
buhat hu kena maayad duun hu bisan sin-u daw
hura inyu nakasala tumenged kanay daw hura
day daan limbungi sa bisan sin-u. 3 Saini ha pag-
ikagi ku kena paghukum inyu ta inikagi kud su

anay ha sa adagi gayed ha pagpalangga day inyu
hari gayed maawa bisan ku bubuhay kay daw ku
matay kay ba. 4 Adagi gayed sa pagsalig ku inyu
daw iyan kaw tigpagalbu ku. Aman nadasig a
daw bisan duun hu mga malegen adagi gayed sa
kalipay day tumenged inyu.

5> Bisan su makauma kay diya ta probincia ta
Macedonia hura kay en makahimlay ta dayun
da amin day kasamukan. Bisan hindu kay
duun agpayanaen amin pakigsaba kanay daw
agkasamukan day pa daan inyu. 6 Ba sa Dios
ha iyan tagdasig hu mga agkaguul migdasig daan
kanay pinaagi hu pagpakadini hi Tito sa napuun
diyan ta inyu 7 daw iyan daan adagi ha igkali-
pay day sa kalipay daan hi Tito mahitenged inyu.
Intultul din kanay sa kabulung nuy kanak daw
sa kaguul nuy daw sa kabaya nuy gayed hu pag-
buhat hu insugu ku inyu. Aman iyan gayed haini
tungkay ku igkabaya-baya.

8 Bisan en ku naguul kaw taena ha sulat ku inyu

ba hura ku iman basuli ha nasulat ku haena. Su
anay binasulan kud en ta natun-an ku ha naka-

paguul inyu hu mababa ha panahun. 9Iman mali-
payen a tumenged ta sa kaguul nuy iyan naka-
pahinulsul inyu. Iyan haena katuyuan hu Dios
aman su sulat nakapaayad inyu. 10 Sa kaguul ha
duun agkapuun hu Dios agkahimu ha iyan paka-
pahinulsul hu etaw ta daw maluwas. Ba sa kaguul
hu etaw ha hura makakilala hu Dios duun paka-
payanaen hu kamatayen. 11 Henhenaa nuy ku inu
sa binuhat inyu hu Dios pinaagi hu kaguul nuy
ta nadasig kaw hu pagbuhat hu maayad. Iman
impaaha nuy gayed ha hura inyu makasaway,

tinambagan nuy en su binuhat hu nakasala daw
agkahaldek kaw iman ku makalagkes kaw duun.
Agkabulung kaw daan kanak daw agkabayaan
nuy gayed agbuhata sa insugu ku inyu daw pigsi-
lutan nuy haena sa etaw ha nakasala. Pinaagi
taena impaaha nuy iman ha hura nuy gayed labet
hu mga sala din. 12 Saena ha sulat ku inyu kena
para da taena ha nakasala daw hu nasalaan din,

ba natun-an hu Dios ha insulat ku haena ta daw
matun-an nuy ku inu kaadagi sa pagpalangga nuy

kanay. 13 Iyan haena hinengdan ha nadasig kay
gayed.

Nabaya-baya kay daan hu kalipay hi Tito ta di-
nasig nuy. 14 Su anay impagalbu ku inyu diya ki
Tito. Maayad gayed ta impaaha nuy ha laus haena
aman hura a kagayhai. Sa alan ha inikagi day
inyu laus gayed daw iling daan taena ha laus sa
inikagi day ki Tito mahitenged inyu. 15 Sa pag-
palangga din inyu mig-iseg daan tumenged ta na-
henhenaan din sa pagkamatinumanen nuy daw
dinawat nuy daan haena bisan ku agkasamuk
kaw gayed. 16 Iman malipayen a tumenged ta
agkasaligan ku gayed inyu.

8

Sa Pag-ila Hu Tumutuu

1 Mga suled, agkabayaan day ha matun-an nuy
sa mahitenged hu grasya hu Dios duun hu mga tu-
mutuu diya ta Macedonia. 2 Bisan pa ku malegen
gayed sa agkaul-ulahan dan ba tungkay gihapun
sidan malipayen, daw bisan ku tungkay sidan
makaluluuy ba migkalalagan pa gayed sidan.

3Naaha ku ha mig-ila gayed sidan sumala hu agk-
abaug dan daw labaw pa di taena. Saena ha pag-
ila dan kandan da ha hena-hena 4 ta huminangyu
sidan kanay ha ipaamul sidan duun hu pagbulig
hu mga taglised ha tumutuu. 5 Hura day paghi-
nama ha mahimu dan sa iling taena, ba sa una
ha binuhat dan na intugyan dan sa kaugalingen
dan duun hu Ginuu daw dini daan ta kanay ta
iyan haena agkabayaan hu Dios. ¢ Tumenged
ta pigpuunaan hi Tito haini sa pag-amuta nuy
hinangyu day ha lumiku diyan hu pagbulig inyu
ta daw mapengahan haini. 7 Maayad kaw gayed
duun hu bisan inu ta mabis-ay sa pagtuu nuy
daw maayad kaw hu pagpanudlu ta natun-an nuy
gayed sa kamatuuran. Naniguru kaw gayed daw
adagi daan sa pagpalangga nuy kanay. Aman
iman agkabayaan day ha ipaaha nuy daan sa
pagkakalalagan.

8 Saini ha inikagi ku inyu kena pagpameges,
ba igpaaha ku inyu sa pagpaniguru hu duma ha
mga tumutuu hu pagbulig ta daw maaha ku laus
ba daan sa pagpalangga nuy. 9 Natun-an nuy
ku inu gayed sa grasya hi Jesu Cristo ha Ginuu
taw. Bisan ku sapian diya ta langit ba nabuhat
ha makaluluuy para inyu ta daw pinaagi taena
mabuhat kaw daan ha sapian.

10 Iman taini sa salambagan ku inyu. Su mi-
nagi ha tuig iyan kaw nauna ha mig-ila daw
tungkay kaw gayed agkabaya hu pag-ila. 111Iling
ha madasigen kaw gayed hu pagbuhat taena pen-
gahen nuy iman haena sumala hu agkabaug nuy.
12 Ku tungkay kaw agkabaya hu pag-ila sumala

hu agkabaug nuy iyan haini agkabaya-bayaan hu
Dios, ta harl din taghinamen sa hura dini ta
kanuy.

13-14 Kena ku iyan tuyu ha mabegatan kaw tu-
menged hu pagbulig hu duma ha mga etaw. Ba tu-
menged ta amin nuy inyu iman ilahan nuy haena
sa taglised. Ku mauma sa panahun haiyan kaw en
paman maglised daw amin dan daan mabuligan
kaw kandan. Iyan haini paagi hu pagbhinuliga 15ta
sa insulat ha lalang hu Dios tagyanaen “Sa etaw
ha nakatimu hu madakel hura daan taena subra,
daw saena ha atiyu da sa natimu din tumanan da
daan haena.”

Si Tito Daw Sa Mga Duma Din

16 Tagpasalamatan ku sa Dios ta inilahan din si
Tito hu kabaya hu pagbulig inyu iling hu kanak ha
kabaya. 17 Su hangyuen day haena ha dumiyan
ta inyu hura day en kapagpeges ta tungkay daan
agkabaya agdiyan. 18Igpaduma day kandin diyan
sa sabuwa ha suled taw ha dinaye hu mga tu-
mutuu duun hu alan ha mga banuwa tumenged
hu pagsangyaw din hu Maayad ha Tultulanen.
19 Kena haini iyan da ta napili pa gayed haena hu
mga tumutuu ha iyanigpaduma kanay ku ipan-ila
day sa igbulig duun hu taglised. Agbuhaten day
haini ta daw madaye sa Dios daw matun-an daan
ha agkabaya kay gayed agbulig. 20 Igpaduma day
haini ta agpanagana kay ha hari kay mahaledan
mahitenged taini ha adagi ha amuta, 21 ta sa tuyu
day iyan gayed sa buhat ha maayad duun hu Dios
daw duun hu etaw.



2 Taga-Corinto 8:22 Xix 2 Taga-Corinto 9:5

22 Duma ki Tito igpadiyan day pa daan sa
sabuwa ha suled taw ha kapila en sulaya ba nasusi
ha maayad gayed, daw tungkay daan haini agk-
abaya agbulig na iman ayuwa pa gayed agkabaya
hu pagbulig tumenged hu adagi ha pagsalig din
inyu. 23 Si Tito iyan daan duma ku hu pagbulig
inyu, daw saini ha agpamanduma kandin iyan
mga sinaligan ha sinugu hu mga tumutuu duun
hu migkalain-lain ha banuwa daw pinaagi kan-
dan madaye gayed si Cristo. 24 Aman ipaaha
nuy sa pagpalangga nuy kandan ta daw pinaagi
taini mapamatud-an hu alan ha mga tumutuu ha
laus sa pagpalangga nuy daw sa pagpagalbu day
mahitenged inyu.

1 Kena en kinahanglan ha sulatan ku pa inyu
mahitenged hu pagbulig hu taglised ha mga tu-
mutuu 2 ta natun-an kud en ha agkabaya kaw
gayed agbulig. Aman impasigalbu kud inyu duun
hu mga taga-Macedonia ta inikagiyan ku sidan
ha sinyu sa diyan ta probincia ta Acaya nangan-
dam kaw en sugud da su nauna ha tuig. Tu-
menged hu adagi ha kabaya nuy hu pagbulig
nadasig daan sa kadakela kandan. 3 Ba agsug-
uen ku iman diyan haini sa mga suled taw ta
daw sa pagpasigalbu day mahitenged inyu kena
lalang da ta laus ha naandam kaw en gayed. 4 Ta
kan ku amin dumuma kanak ha taga-Macedonia
daw maaha dan ha hura kaw man diay kaan-
dam, aman magayhaan kay gayed daw bisan daan
sinyu tumenged hu pagsalig day inyu ha impa-
galbu day en. > Aman nahena-henaan ku iman

ha kinahanglan ha ipauna ku diyan haini sa mga
suled taw ta daw mabuligan kaw kandan hu pag-
pangandam taena ha insaad nuy. Ku maandam
en haini ku makadiyan a asem matun-an dan
ha sa pag-ila nuy kena pineges ta inyu gayed ha
pagbaya.

Sa Pagkakalalagan
6 Timan-i nuy ha sa atiyuay da sa igpamegas
din atiyuay da daan sa agkalegtay din, ba saena
ha madakel sa igpamegas din madakel daan sa
agkalegtay din. 7 Kinahanglan ha sa kada sabuwa
mag-ila sumala hu kandin ha agkabayaan, kena
sinunul daw pineges ha paagi ta sa agkabaya-
bayaan hu Dios iyan haena sa malipayen hu pag-
ila. & Sa Dios makahimu gayed hu pag-ila inyu
labaw pa di hu kinahanglanen nuy ta daw hari
kaw pagkulangan daw magkalalagan kaw pa
daan. °Ta sa insulat ha lalang hu Dios tagyanaen
“Saena ha tag-ila duun hu makaluluuy
sa pagkakalalagan din hari gayed
agkalipatan.”

10 Sa Dios ha iyan tag-ila hu binhi duun hu ag-
pamegas ta daw amin din makaen mag-ila daan
inyu hu bisan inu ha kinahanglanen nuy daw du-
makel pa gayed ta daw madakel daan sa mabuli-
gan nuy. 11 Panalanginan kaw hu Dios ta daw sigi
kaw kalalagan, daw tumenged taena ha bulig nuy
ha ighat-un day madakel gayed sa magpasalamat

duun hu Dios.
12Sa mga amut nuy makabulig en gayed hu mga
kinahanglanen hu mga tumutuu. Kena iyan da
hayana ta madakel pa sa magpasalamat duun hu

Dios. 13 Ku natun-an hu mga etaw ha kalalagan
kaw dayeen dan gayed sa Dios ta maaha dan ha
matinumanen kaw tumenged ta tinuuwan nuy
sa Maayad ha Tultulanen mahitenged ki Cristo
daw kalalagan kaw diya ta kandan daw duun
hu duma ha mga etaw. 14 Pinaagi taini palang-
gaen kaw kandan daw mag-ampu sidan inyu tu-
menged hu adagi ha grasya ha in-ila inyu hu Dios.
15 Pasalamatan taw gayed sa Dios tumenged hu
pag-ila din kanuy hu Bata din ha tungkay gayed
mahal.

10

Sa Katarengan Hi Pablo Mahitenged Hu Kateng-
danan Din

1 Pinaagi hu pagkamaluluy-en hi Cristo amin
ku ag-ikagiyen inyu ta amin tag-ikagi ha ma-
balaw a ku madiyu a ba gayhaan a ku diyan a
ta inyu. 2 Aghangyuen ku inyu ha pandayai nuy
sa pamatasan nuy ta daw hura en kinahanglan
ha maikagi ku sa magalhi ha mga lalang ku
makadiyan a ta inyu, ta baldengen ku gayed sa
mga etaw ha taghena-hena ha sa katuyuan day
kalibutanen da. 3 Laus ha dini kay da tagtima ta
kalibutan, ba aghaldengen day gayed sa madaet
kena pinaagi hu kalibutanen da ha hena-hena
4 ta sa mga lalang day kena duun da napuun
hu etaw ba duun hu gamhanan ha Dios daw
pinaagi taini madaeg day gayed sa pakaelang hu
kamatuuran. 5> Agkadaeg day sa mga katarengan
daw sa mga limbung hu mga galbuwen ha mga
etaw ha pakaelang hu kaet-etawan ta daw haril
dan makilala sa Dios, daw agkakabig day daan sa

hena-hena dan ta daw magtuman sidan ki Cristo.
6 Magmatinumanen kaw ta ku makadiyan kay
asem andam kay hu pagsilut taena ha hura pa
gayed magtuman.

7Henhenaa nuy haini ha ku amin en diyan ta
inyu tagtuu ha mga sumusunud hi Cristo isipen
dan daan ha laus kay ha sumusunud din. 8 Bisan
ku ipagalbu ku sa katenged ha in-ila kanay hu
Dios ba hari ku ikagayha tumenged ta hari haena
makadaet hu pagtuu nuy ba makapalig-en duun.
9 Hari ku agkabayaan ha mahinaldek ku inyu
pinaagi hu mga sulat ku 10 ta sa duma tag-ikagi
ha mabis-ay a sumaway inyu duun hu sulat ku ba
ku diyan ad maluyahen a daw manayu-nayu en sa
pag-ikagi ku. 11 Kinahanglan ha matun-an dan ha
sainsulat kuiyan da daan ag-ikagiyen ku asem ku
diyan kay:.

12 Hura pulus ku ipailing-iling day sa kaugalin-
gen day duun hu mga etaw ha tagdayé hu kau-
galingen dan. Mga buang-buang sidan ta sa
paghukum dan hu kaugalingen dan sumala da hu
kandan ha panghena-hena. 13 Ba ku tagpagalbu
kay iyan day da igpagalbu sa igpabuhat kanay hu
Dios lagkes en sa tagbuhaten day diyan ta inyu.
14 Ku hura kay pa ngaay diyan ta inyu masubra-
han sa pagpagalbu day. Banauna kay gayed diyan
tainyu hu pagsangyaw hu Maayad ha Tultulanen
mahitenged ki Cristo. 15 Hari day daan tigpagalbu
sa pagtudlu hu duma ha mga etaw duun hu mga
lugar ha huraisugu kanay huDios. Sataghinamen
day iyan sa dumayun umiseg sa pagtuu nuy daw
adagi pa gayed sa mabuhat day diyan ta inyu

16 ta daw makasangyaw kay pa hu Maayad ha
Tultulanen duun hu madiyu pa ha mga banuwa.
Ta hari day agkabayaan igpagalbu sa napengahan
en hu lain ha etaw duun hu kandin ha lugar. 17 Sa
lalang hu Dios tagyanaen “Ku amin magpasigalbu
kinahanglan ha iyan din ipasigalbu sa binuhat hu
Ginuu.” 18 Sa etaw ha agdawaten hu Dios kena
iyan sa tagdaye hu kaugalingen din ta iyan gayed
sa etaw ha tagdayeen hu Dios.

11

Si Pablo Daw Sa Tagpasibu-sibu Ha Mga Apos-
toles
1Ima ku ngaay ha mag-antus kaw taini ha ag-
ikagiyen ku inyu bisan ku ba su buang-buang a.
2 Agkasamukan ku gayed inyu iling hu kasamuk
daan hu Dios ku sumuway kaw diya ki Cristo, ta
iling kaw iman hu laga ha insaad kud en ha igpaa-
sawa hu sabuwa ha maama. 3 Ba kan ku mailing
kaw ki Eva ha linimbungan hu bunsalagan na
sa hena-hena nuy mahalin da daw hari kaw du-
mayun magmatinumanen ki Cristo. 4 Ta ku amin
makadiyan ta inyu ha lain en sa kandin ha pag-
tudlu mahitenged ki Jesus di hu kanay daw lain
en daan sa ispiritu ha ipaulin diyan ta inyu daw
ku isangyaw din sa Maayad ha Tultulanen ha lain
en daan di hu kanay ha insangyaw, madali kaw
en dumawat taena. > Saena ha mga tagpasibu-sibu
ha iyan labaw ha mga apostoles natun-an ku ha
labaw a pa di kandan. ¢ Bisan ku kena a gayed
matatau umikagi ba natun-an ku sa kamatuuran.
Sainiintudludayinyu duun hubisaninu ha paagi.

7 Su magsangyaw a diyan ta inyu hu Maayad
ha Tultulanen mahitenged hu Dios migpaubus a
ta hura a magpasuhul inyu ta daw mabuligan
ku inyu. Madaet ba diay haena? 8 Su magtudlu
a diyan ta inyu sa migbulig kanak iyan sa mga
tumutuu duun hu lain en ha banuwa. 9Su diyan a
ta inyu ku amin ku kinahanglanen hura a panayu
ta daw hari kaw masamuk, ta iyan sa mga suled
taw diya ta Macedonia mig-ila kanak hu mga
kinahanglanen ku. Aman hura a gayed panayu
daw hari a gayed magpanayuay diyan ta inyu ta
daw hari kaw masamukan kanak. 10 Tumenged ta
natun-an ku sa kamatuuran mahitenged ki Cristo
ag-ikagiyan ku inyu ha sa pagpagalbu ku hari
gayed mabalhin ta hari a gayed manayu duun hu
bisan sin-u diyan ta probincia ta Acaya. 11 Hena-
hena nuy gid iman ha kena ku inyu palangga ba
natun-an hu Dios ha palangga ku gayed inyu.
12 Dayunen ku gayed sa hari pagpanayuay diyan
ta inyu ta daw saena ha ba da tagpasibu-sibu ha
mga apostoles hari makaikagi ha ipagbayad day
sa mga etaw iling hu kandan ha tagbhuhaten.

13 Saena ha mga etaw kena laus ha mga apos-
toles ta ba da sidan agpanlimbung pinaagi hu
pagpasibu-sibu dan ha apostoles sidan hi Cristo.
14Ba haritaw haena igkabeleng ta bisan si Satanas
tagpaaha ha ba su balinsuguen hu Dios. 15 Aman
hari taw mabelengan ku sa mga sakup din magpa-
sibu-sibu daan ha matareng ha suluguen hu Dios.
Ba silutan da sidan asem sumala hu angayan hu
binuhat dan.

Sa Pag-antus Hi Pablo

16Isaben ku ikagiyen inyu ha hari kaw taghena-
henda ha buang-buang a. Ba ku iyan en hayan
pagtuu nuy kanak dawata a inyu iling hu buang-
buang ta daw makapasigalbu a hu mababa ha
panahun. 17 Saini ha tag-ikagiyen ku hura duun
kapuun hu Ginuu tumenged ta iling a hu buang-
buang daw galbuwen. 18 Ba tumenged ta madakel
sa tagpasigalbu hu agkabuhat dan dini ta kalibu-
tan tagpasigalbu a daan iling kandan. 19 Kagi
nuy ha mga matatau kaw ba tagpaliliman kaw hu
mga buang-buang. 20 Tag-antusen nuy man gani
sa mga tagpaag-agalen daw sa taglupig inyu, sa
tagpanlimbung daw sa tagpaamani inyu daw sa
taglaparu pa gayed inyu. 21 Mambung sidan di
kanay ta agkahimu dan hayana agbuhata diyan ta
inyu.

Tumenged ta mabis-ay sidan hu pagpasigalbu
magpasigalbu a daan iling kandan ha mga buang-
buang. 22 Ku ipasigalbu dan ha pinili sidan hu
Dios ta mga kaliwat sidan hi Israel daw gin-apuan
dan daan si Abraham, mig-iling kay da. 23 Ku
ipasigalbu dan ha suluguen sidan hi Cristo labaw
a pa di kandan. Agkailing a iman hu buang-
buang ha tag-ikagi taini. Adagi pa sa kanak ha
talabahu di kandan daw kapila a pa gayed ka-
purisu. Harl en maiyap ha piglagkuta a daan daw
kapila ad en daan apit en patay. 24 Kalalima ad
lagkuti hu mga Judio hu tigkatluan daw siyam
ha lagkut. 25 Katatulu ad en pagbunalai daw
kasabuwa a daan batuwa ta aghimatayan a ngaay

kandan. Katatulu ad en makalulan hu barko ha
nangalened. Nangkaaldaw daw nangkadaleman

sa pagletaw-letaw ku diya ta dagat. 26 Duun

hu mga paghipanaw ku nakaagi a hu mga kata-
lagman iling hu baha daw mga tulisan. Sin-
aba a hu mga Judio daw hu kena mga Judio.
Amin mga katalagman bisan hindu a duun bisan
duun hu adagi ha mga banuwa daw duun hu
pinakabulung-bulung ha lugar daw diya ta dagat.
Sinupak a daan hu mga tagpasibu-sibu ha tumu-
tuu. 27 Napeda-pedaan a daan hu pagtalabahu daw
tagkapulanga a, nauhul daw nalauwan a. Mahies
ad en hari pakakaen daw agkatinuan a daan ta
hura ku bisti. 28 Kena iyan da haini ba aldaw-
aldaw agkasamuk a gayed mahitenged hu alan ha
mga tumutuu duun hu bisan hindu. 29 Ku amin
tumutuu ha tagluya tagluya a daan hu paghena-
henaay mahitenged kandin. Ku amin pakaduun hu
sala masakit gayed sa gahinawa ku kandin.

30 Ku pegesen a hu pagpagalbu iyan da gayed
makapagalbu ku sa kaluya ku. 31 Sa Dios ha iyan
Amay hi Jesus ha Ginuu ha iyan tagdayeen hu
hura din katapusan nakatuen ha hari a tagbidu.
32 Su diya a pa ta Damasco sa gubernador ha
pinili hi Hari Aretas migsugu ha bantayan sa mga
pultahan taena ha banuwa ta daw madakep a.
33 Ba intagu a hu mga duma ku duun hu ambung

daw hinawil duun hu kuta taena ha banuwa ta
daw malibri a.
12

Sa Impadayag Hu Dios Ki Pablo
1 Mapeges a hu pagpasigalbu bisan ku natun-
an kud ha hura taini pulus, aman ag-ikagiyen ku
iman inyu sa panan-awen daw sa impadayag hu
Ginuu. 2-3 Amin ku natun-an ha tumutuu ki Cristo

saena sampulu en daw haepat ha tuig ha inuwit
duun hu banuwa hu Dios diya ta langit. Hura ku
katun-i ku iyan en ba sa lawa din daw ku ba din
da ba haena damugu ta iyan da sa Dios nakatuen
taena. Iyan da natun-an ku ha saini ha etaw
nakaduun hu madagway ha banuwa hu Dios.
4Napaliman din diya sa kena angayan ha ikagiyen
hu etaw daw sa hari igtugut ha itultul. 5 Iyan
a haena sa etaw ha inuwit diya ta langit aman
igpagalbu ku haini. Ba mahitenged hu kanak ha
kaugalingen iyan da makapasigalbu ku sa kaluya
ku. 6 Ku tagpagalbu a pa ngaay hari maikagi ha
buang-buang a ta laus gayed sa tag-ikagiyen ku.
Ba hari a agkabaya tagpagalbu ta agtambagan ku
ha mahena-hena hu mga etaw ha labaw a pa di hu
kaahaa dan kanak daw hu napaliman dan dini ta
kanak.

7 Para ha hari a mabuhat ha galbuwen
mahitenged taena ha madagway gayed ha
impadayag kanak tinugutan hu Dios si Satanas ha
ilahan a hu dalu hu pagpaantus kanak. 8 Katatulu
ad mag-ampu ha maulian a ° ba inikagiyan a
hu Dios ha “Sa bulig ku ikaw tumanan en ta
daw makaantus ka, ta pinaagi hu kaluya nu
mapadayag sa gahem ku.” Aman agkabaya-baya a
gayed hu pagpasigalbu mahitenged hu kaluya ku
ta daw magbis-ay a pinaagi hu gahem hi Cristo.
10Tgkalipay ku ku maluya a daw ku pagtameyesen
a, bisan ku pasipalahan a daw ipaantus a hu mga
malegen daw hu mga kasamukan tumenged hu
pagsunud ku ki Cristo, ta natun-an ku ha ku
maluya a sa gahem hu Dios iyan tagpabis-ay
kanak.

Sa Kasamuk Hi Pablo Hu Mga Tumutuu

11 Tling a iman hu buang-buang tumenged ta
pineges a inyu hu pagpasigalbu. Iyan kaw ngaay
magdaye kanak ta bisan ku iyan a kinahudiyanan
ba labaw a pa di taena ha tagpasibu-sibu ha mga
apostoles. 12 Su diyan a ta inyu naaha nuy sa
timaan ha apostol a tumenged ta migpailub a daw
impaaha ku inyu sa mga timaan daw belenganen.
13 Sa pagbulig ku inyu iling gayed hu pagbulig ku
hu mga tumutuu duun hu duma ha mga banuwa.
Iyan da kulang sa hura a panayu diyan ta inyu ta
daw hari kaw masamukan kanak. Madaet ba diay
haini?

14 ITman tagpangandam a hu ikatulu en ha
pagdiyan ku ta inyu. Ba hari a gihapun agpanayu
diyan ta inyu ta sa agkinahanglanen ku iyan da
sa palanggaen a inyu. Henhenaa nuy ha sa amay
kena iyan agpanayu duun hu mga bata din, ba sa
bata iyan agpanayu duun hu amay din. 15> Aman
igkabaya-baya ku sa pag-ila inyu hu alan ha mga
butang ku daw bisan sa kinabuhi ku ta daw mab-
uligan ku inyu. Tumenged ta adagi gayed sa
pagpalangga ku inyu agkaalatan ba diay sa inyu
ha pagpalangga kanak?

16 Ag-uyun kaw gid ha hari a tagpanayu diyan
ta inyu, ba kan ku amin umikagi ha ba ku da inyu
pig-ilad. 17 Ku iyan diay haini pig-inu-inu ku sa
pag-ilad inyu? Linimbungan kaw ba diay taena ha
sinugu ku diyan ta inyu? 18 Hinangyu ku gayed si
Tito ha dumiyan ta inyu daw pinadumahan ku pa
haini hu sabuwa ha tumutuu. Linimbungan kaw
ba diay kandan? Lain en ba diay sa katuyuan daw
pamatasan hi Tito di hu kanak?

19 Hena-hena nuy iman ha ba day da aglabani
sa kaugalingen day. Ba natun-an gayed haini hu
Dios ha sa inikagi day diya gayed napuun ki Cristo
daw sa katuyuan day iyan gayed sa pagpalig-en
hu pagtuu nuy sinyu sa minahal ha mga suled
ku. 20 Agkasamuk a ha ku makadiyan a maaha
ku sa pamatasan nuy ha hari ku agkabayaan
dayun maikagi ku daan sa agtambagan nuy. Ta
amin gid diyan ta inyu tagsawala daw masina-
hen, madali mapauk daw agapan hu pag-uswag,
tagpandaet hu dengeg daw tangituk, galbuwen
daw tagsamuk-samuk. 21 Agkasamuk a daan ha
ku makadiyan a ba a da kagayha duun hu Dios
mahitenged inyu daw maguul a daan tumenged ta
madakel painyu sa hura pa gayed maghinulsul hu
mga malaw-ay ha buhat dan daw hu pinakagalu-
gayha ha mga batasan dan.

13

Mga Panugun Hi Pablo

1Iyan en haini ikatulu ha pagdiyan ku ta inyu.
Ku amin taghena-hena hu pagsumbung diyan ta
inyu kinahanglan ha amin din daruwa daw ku
tatulu ba ha mga tistigus. 2 Ag-isaben ku iman
ag-ikagiyen su inikagi kud inyu su ikaduwa ha
pagdiyan ku ha ku makaliku a silutan ku gayed
sa nakasala daw sa duma pa 3 ta iyan haini tagpa-
matuud ha diya napuun ki Cristo sa inikagi ku. Sa
alan ha binuhat hi Cristo diyan ta inyu tagpaaha
ha gamhanan gayed. 4 Bisan ku ba su hura din
gahem su ilansang duun hu krus ba pinaagi hu
gahem hu Dios bubuhay gayed haena. Sikay daan

sa nakigsabuwa kandin ba su maluya kay daan,
ba pinaagi hu gahem hu Dios amin day daan
kinabuhi iling kandin daw katenged hu pagbaya
inyu.

5 Susiya sa kaugalingen nuy ku laus ba gayed sa
pagtuu nuy. Hura nuy ba diay katun-i ha si Jesu
Cristo didiyan en ta inyu? Ku hura nuy katun-i
kena gayed laus sa pagtuunuy. 6 Ima ku ha matun-
an nuy ha sa katenged day laus gayed. 7 Iyan day
tig-ampu duun hu Dios ha hari kaw magbuhat hu
madaet. Hura kay mag-ampu taena ta daw maaha
ha amin day katenged, ta sa mahinengdanen iyan
sa mabuhat nuy gayed sa matareng bisan ku in-
isip kay iman ha hura day katenged. ® Hari day
gayed mahimu sa pagsupak hu kamatuuran ta
aglabanan day haena. °Iyanigkabaya-baya day ha
bisan ku maluya kay ba malig-enan kaw. Aman
tig-ampu day ha magmahimpit kaw gayed. 10Iyan
hainiinsulat ku diyan ta inyu ta daw ku makauma
a asem diyan hari ku magamit sa katenged ku hu
pagsilut inyu, ta sa katenged ha in-ila kanak hu
Dios kena para hu pagdaet inyu ba para gayed hu
pagpalig-en hu pagtuu nuy.

Sa Pagpangamusta

11 Mga suled ku, iyan da haini. Paniguru kaw ha
mahimpit kaw gayed daw tumanen nuy sa salam-
bagan ku inyu. Magsabuwa kaw hu hena-hena
nuy ta daw magmalinawen sa pagdapita nuy. Ku
buhaten nuy haini sa Dios ha iyan puunaan hu
pagpalangga daw kalinaw magduma inyu.

12 Magkinamustahay kaw gayed ha malipayen.
13 Agpangamusta inyu sa alan ha mga tumutuu
dini.

14 Panalanginan kaw alan hi Jesu Cristo ha
Ginuu daw matun-an nuy ha palangga kaw hu
Dios daw maayad sa pagdapita nuy hu Balaan ha
Ispiritu.

